
Kaixo, egun on edo eguerdi on. Horrela eman nion hasiera neure jardu-
nari UEUk eta HABEk kurrikulu berriaren inguruan antolatutako jar-
dunaldietan. Baina oraingo honetan –arratsalde on edo gabon ere–
gaineratzerik badut. Ez baitakit zuretzat, nire irakurle berriarentzat, zein
ordu den ezta zein egoeratan zauden ere. Baina lasai, nire aurkezpen
hau arina izango da eta. Oso ondo dakit zein denbora gutxi geratzen zai-
gun irakasleoi “rolloak” irakurtzeko. Eta azpimarratu nahi nuke azalpen
hauek zuri, euskaltegiko irakasle horri, zuzenduak daudela.

Hemen metodologiaz azalduko dudana, 4 urte luze-laburretan kurrikulu
berriaren bueltan ibili ondoren, nik neuk, euskaltegiko irakasle honek,
ateratako konklusioak dira. Gainera konklusio hauek erraz ulertuko ditu-
zulakoan nago, ez bainaiz termino zailen lagun. Hau guztia esanda, gai
hau azaltzeko zein puntu ukituko ditudan aipatuko dut. Hasteko, gogoeta-
txo bati ekin nahi nioke. Gero gaian sarturik, kurrikulu berriak planteatzen
dituen aldakuntza metodologikoak hiru esparrutan azalduko ditut; batetik
ikaskuntzaren inguruko ikuspegia; bestetik, irakasle eta ikasleen roletan
gertatzen den aldaketa; eta, azkenik, sortu beharreko ikasariketa eta
materialen ezaugarriak.

Pentsatzen dut metodologiaz ari garenean, eta beste gauza askoz ere bai,
oso inportantea dela geure abiapuntua gogoan izatea, ez baztertzea. Hau
da, eskolak ematen hasi ginenean nola hasi ginen, eta ordutik hona zein
pauso egin ditugun.

Sarriegi gure esperientzia osoa leihotik behera botatzeko joera izaten
dugu, hutsetik hasteko asmoa. Baina, nire ustez, ez du horrela izan behar.
Irakasleok eskolak ematen izandako esperientzia propio horiek, oso
inportanteak dira, inportanteenak. Ezin dizkiegu haize berri guztiei gure
etxeko ate eta leiho guztiak ireki, ordura arte egindako guztia baztertuz.

Aurrera egiteko, geure esperientzian oinarritu behar dugu, gure alderdi
positiboak oso kontuan hartu eta pauso berriak, edo adreilu berriak
aurrez eraikitako hormen gainean ezarri.

Eta hortik abiatu behar dugu, hau da, egina daukaguna aztertuz eta apro-
betxatuz, probetxugarria dena.

Eta agindutakoa bete nahian neure esperientziatik abiatuko naiz. Egun
hauetako batean bete dira 15 urte euskara-eskolak ematen hasi nintzela
euskaltegi batean. Eta duela 15 urte nik nuen kezka hauxe zen: zer iraka-
tsi behar ote nien nik, ni baino nagusiago ziren ikasleei? Euskara. Bai,
baina ZER? Aditzak? Deklinabidea? Esaldi-motak? Zenbat azalpen
eman beharko ote nuen? Jakingo ote nuen egingo zizkidaten galdera guz-
tiei erantzuten? Seguru ezetz. A ze nolako kezkak!

Neure inguruan esperientzia handiko jendea nuen, bost urtekoa, hama-
rrekoa... Izugarria iruditzen zitzaidan esperientzia hori. Eta hala da, izan
ere. Eta oso garbi neukan. Zalantzaren bat neukanean, korrika haiengana.
Aizu Miren... Eta berriro gelara azalpenak emateko pronto. Eta, nik ere
bete nituen bost eta baita hamar urte ere neure lanbide honetan. Baina
lehen urteak pasatuta, ikasleen galderei izu hori galduta, neure burua
salbu ikusi nuenean, beste galdera batzuk erne zitzaizkidan:zergatik,
nire azalpenak behin eta berriro entzunda ere, ez dute ikasten ikasle
batzuek?Hau da, zergatik ez doa nire jakituria, hizkuntz kontuan, nire
burutik ikasleenetara zuzenean?

Zergatik zaizkie baliagarri batzuei eta beste batzuei ez, nik gelan eman-
dako azalpen eta egindako ariketak?Hau da, zergatik dute bi ikasle
argik, antzeko egoeratan, hain konpetentzia komunikatibo diferentea?

Beraz, geure jardunaren puntu honetara iristen garenean sortzen zaigun
kezka NOLA da. Nola ikasten duten gure ikasleek eta hori kontuan har-
tuta nola irakatsi behar diegun geuk.

Horixe da, hain zuzen ere, metodologia. Eta NOLArekin sortu zaigun
kezkari erantzun nahian hasten gara metodologia diferenteak frogatzen
eta hauen arteko konbinaketak egiten. Baina, Nunan-ek dioen bezala,
gure eskoletatik bilin-boloka ibiltzea baztertzea komeni da. Beste era
batera esanda, modak eta kasketaldiak alde batera uztea.

Horretan genbiltzala kurrikulu berria agertu da. Eta horri helduko diogu
oraingoan, gure kezka metodologikoei nola erantzuten dien ikusteko.

Kurrikulu berriak ez du metodo bat hobesten edo beste bat baztertzen. Ez
dago metodo onenik (HEOK). Metodologia ez da zerbait finkoa, ezta ira-
kasleek ezinbestean bete beharreko printzipio eta prozedura-multzoa ere.
Prozesu dinamikoa, sortzailea eta aukeratzailea baizik (HEOK). Hain
zuzen ere, irakaslea ikastaldearen aurrean jartzen den bakoitzean mar-
txan jartzen den prozesua.

Metodologia hiru zutabetan ardaztuko dugu, proposatzen diren aldaketak
hobeto uler daitezen:

– Ikaskuntzari buruzko ikuspegia.
– Irakasle eta ikasleen rolei buruzkoa.
– Irakasariketa eta ikasmaterialei buruzkoa.

Kurrikulu

metodologikoak

Definizioa

Orain arte ZER eta NOLA bereiztuta egon dira. Hau da, batetik, “ZER
ikasi” zegoen eta, bestetik, “NOLA ikasi”. Eta inportanteena ZER hori
genuen. Izan ere, ikasle bati zenbat eta ZER gehiago eman orduan eta
prestatuagotzat geneukan. 

Baina urte luzeetako esperientziak erakutsi digu ezetz. Zenbat aldiz izan
ditugu geure ikasleen artean fin eta zintzo horietakoak, egunero eskolara
etorri, irakasleak agindutako guztia egin, emandako aholku guztiei
jarraitu dietenak, baina hiru hitz bata bestearen segidan ulergarria den
zerbait esateko lotu ezin dituztenak? Askotan zoritxarrez.

Lehen esan bezala, kurrikulu berriak ez du metodo bat hobesten. Baina
ikasprozesuari berebiziko garrantzia ematen dio. Produktua neurtuko du,
baina prozesuan arreta berezia jartzeko eskatzen du.

Gure irakaskuntzak ez du produktura begira diseinatua egon behar, pro-
zesura baizik. Eta irakaskuntza honek ikastearen prozesua aztertzen du
ezagutzak nola igarotzen diren eta lehen esan bezala, ez hainbeste pro-
duktua edo xedea.

Eta zer dugu, bada, prozesua? NOLA hori dugu, eta ikuspegi honek pro-
duktua nola lortuazpimarratzen du, bideak eta ez hainbeste helburuak.

Produktuari begira lanean ari garenean irakaslea da protagonista nagusia,
berak kontrolatzen baitu ZER eman, zenbat, noiz... Ardatza prozesua
denean, berriz, irakaskuntza ikasleari begira planteatzen da. Horrela
ikasleari hizkuntza ikasteko estrategia egokiak eskuratzen lagunduko
diogu.

Konklusio gisa esan dezakegu prozesua ardatz izateak gutxienez bi aban-
taila handi dakarzkigula: hizkuntza baten ikaskuntza nola gertatzen den
aztertzeko aukera, eta ikasleari komunikatzeko hain baliagarriak izango
zaizkion estrategiak eskura jartzeko aukera.

Hau guztia ikusita, esan behar dugu prozesuan ardazturiko irakaskuntza,
bi elementuren elkarlan oso lotua eskatzen duela, irakaslearen eta ikasle-
aren artekoa, alegia.

Horrela jokatzeak ikasle bakoitzari begira jartzea eskatuko dio irakaslea-
ri. Eta laster ohartuko gara irakasleok ikasle guztiek ez dutela berdin
ikasten, denek ez dutela ikasestilo bera.

Dena dela, abantaila batekin jokatuko dugu. Gure aurretik, gu baino adi-
tuago diren asko ibili dira horixe bera ikertu nahian (Willing, Nunan).
Eta ikerketa horien emaitzek konklusio batzuk ateratzera garamatzate.

Ikerketa horien arabera, ikasleak lau kategoriatan sailka daitezke
(Nunan, 1995).

Horrelako ikasleei jokoak, irudiak eta pelikulak gustatzen zaizkie, bai eta
kasetak erabiltzea ere, bikoteka hizketan egotea eta bigarren hizkuntza
ikasgelatik kanpo praktikatzea.

Ikaskuntzari buruzko
ikuspegia

Ikasle zehatza

Horrelako ikasleek gogoko izaten dute gramatika ikastea, ikasgai duten
hizkuntzan dauden liburuak,eta egunkariak irakurtzea, bakarka aritzea,
eurek aurkitzea euren okerrak, eta irakasleak jarritako problemetan lan
egitea.

Ikasle hauei gustatu ohi zaie jatorrizko hiztunak arretaz behatuz eta
entzunez ikastea, lagunekin bigarren hizkuntzan egitea eta telebista ere
hizkuntza horretan ikustea; gustatzen zaie, halaber, bigarren hizkuntza
ikasgelatik kanpo erabiltzea: dendetan, trenean etab., hitz berriak belarriz
ikastea eta elkarrizketen bidez ikastea.

Era honetako ikasleek nahiago izaten dute irakasleak dena azaltzea, euren
testuliburua izatea gustatu ohi zaie, gauza guztiak koaderno batean idaz-
tea, gramatika lantzea, irakurriz ikastea, eta hitz berriak begiz ikastea.

Eta honetatik atera behar dugun konklusioa da ezin diegula denei jaki
bera eman. Ikasle bakoitzak bere estiloa badu, horrek gure arreta merezi
du. Beraz, guk ere ikasleak euskaltegietara matrikulatzera datozenean,
matrikula orriarekin batera, euren ikasestiloaren berri emango digun gal-
detegiren bat pasatu beharko diegu.

Gure ikasleen ikasestiloa aztertzeko galdetegiarekin bi gauza lortuko
ditugu. Batetik, geuretzako informazio oso baliagarria. Eta, bestetik,
ikaslea bera bere prozesuaz kontziente egiten hastea.

Ikasleen ikasestiloari buruzko informazioak eta ikaslearen kontziente
izateak, izan beharko dute isla irakaslearen lanean. 

Eta, aurrekoari lotuta, Euskalduntzearen Oinarrizko Kurrikuluaren aur-
kezpenean, 1994ko irailean, entzundakoa etorri zait burura: irakasleak
artista izan behar du, metodologiak paletan izango ditu, eta segun zein
den koadroa, kolore bat edo bestea erabiliko du. 

Hori entzunda, lehen momentuan behintzat, kezkatu egin nintzen. Nire
burura momentu hartan historia osoan izandako lauzpabost margolari
besterik ez baitzetozen. Baina, segituan pentsatu nuen horiek artista uni-
bertsalak zirela, eta hori ez dela gure maila. Gainera, historian zehar
milaka artista zaletu egon direla eta daudela eta zaletu horiek oso eragin
inportantea izan dutela euren inguruan. Hau da gure egitekoa, geure
ingurunean eragin, geure ikasleengan eta geure lankideengan.

Puntu honen inguruan zein berrikuntza planteatzen diren hobeto ulertze
aldera, konparazio bat egingo dut, nahiz eta jakin konparazio guztiak
gorrotagarriak direla eta askotan gaizki sentiarazten gaituztela egindako
lanarekin.

Konparazio honetan azalduko dut batetik, nik neuk nola jokatzen nuen
gelan, eta, bestetik, Kurrikulu berriak ematen zizkidan bideak kontuan
hartuta, egin nuen jokabide-aldaketa. Jokabide horiei, argi gera dadin,
irakaslea lehen eta irakaslea orain deituko diet.

Ikasle analitikoak

Ikasle
komunikatiboak

Autoridade baten
gidaritza behar duten

ikasleak

Irakasle eta
ikasleen rolei

buruzko
berrikuntzak

Horrek, irakaslearen paper-aldaketa horrek, ikaslearen paper-aldaketara
garamatza. Eta hor ere lehengo/oraingo ikaslearen rol-aldaketa azalduko
dugu.

Azkenik, irakas-ikaskuntza prozesuan bi elementu horien (irakasle, ikas-
le) jokabide-aldaketaren emaitzak ikusiko ditugu.

• Irakasleak orojakile izan behar zuen.– Hau da, momentuoro ikaslearen
edozein zalantzari erantzuteko prest egon behar zuen. Eta zalantza
honen azalpena zenbat eta zabalagoa, orduan eta konpetenteagoa zen
irakaslea.

• Prestatuena.– Edozertarako, azalpenak emateko, sintesiak edo eske-
mak egiteko, denetarako. Berak egiten du dena. Azaldu, laburbildu,
zuzendu, agindu...

• Euskararen jabe bakarra.– Neu nintzen euskararen jabe, eta neuk era-
bakitzen nuen, zenbat eman, noiz, zer, nola... Izugarri izutzen ninduen
ikasle bat bere kabuz ikasten hasteak, gramatikak kontsultatzen eta bere
konklusio propioak ateratzen, Orduan nire ikasleekiko kontrola galtzen
bainuen, eta bere kabuz ikasi nahi zuen horrek gelan nahasmena sor-
tzen baitzuen.

• Gelako protagonista nagusia.– Denek dena niri galdetzen zidaten. Hau
da, zalantza sortu orduko, han nengoen ni, neure jakituria zabalarekin,
azalpenak emateko pronto. Eta mesedez eskatzen nien, zalantzarik iza-
nez gero, neuri galdetzeko ez ondokoari. Modu horretan denak neuri
begira neuzkan eta momentuoro kontrolpean nuen zer zekiten, zenbate-
raino etab. 

• Laguntxoa.– Ikasle gehienekin oso ondo konpontzen nintzen, eta lagun
ninduten eta nituen. Sentipen horrek nire ikasleek bukatu ezin zituzten
esaldiak bukatzera eramaten ninduen, aditza neuk esanez... Interpretari
ere bainintzen, ikasle batek zerbait esan eta beste guztiek ulertzen ez
zutenean neu hasten nintzen ikasle horrek esan nahi izan zuena azal-
tzen.

• Zuzentzailea.– Eskolan egindako lanak, emankor kontsideratzeko,
derrigorrez zuzendua izan behar zuen. Eta ez nolanahi. Ez, akats gra-
matikal guztiak zuzentzea eskatzen zigun, bestela kontzientziak ez
zidan pakerik ematen. Batzuetan, zuzenketa zehatz hau egiten ez nue-
nean, neure buruari esaten nion jariotasuna behintzat landu genuela.

• Ez naiz orojakile.– Zer eman kontrolatuko dut, baina hor dago NOLA.
Eta horretarako, hor arrakasta izateko, beste baten laguntza behar dut,
hain zuzen ere, ikaslearena. Momentuoro ikaslearekin elkarlanean aritu
beharko dut.

• Azalpenak emateko unea konpartitu egiten dut.– Ikasleak ere asko daki.
Beste ikuspuntu batetik ikusten ditu gauzak, bere ikaskideengandik
hurbilago dagoen batetik, alegia. Ikasleak bere ikaskideekiko duen ego-

Irakaslea lehen

Irakaslea orain

era hurbil horri probetxua atera behar zaio. Eta utzi egin behar diogu
azalpenak ematen. Ahal den guztietan dakiena elizitatu egin behar
dugu, hau da, ikaskuntza euren jakintzetatik abiatu.

• Ez naiz hizkuntzaren jabe bakarra gelan.– Ikasleari gelako ateak ireki
egin behar dizkiot. Hau da, bideak erakutsi bere kabuz aurrera egin
dezan. Eta nola egingo dugu hau? Ikasleari egunkari eta aldizkariak ira-
kurtzeko estrategiak eskainiz eta baita telebista eta irratia ulertzekoak
ere. Gramatika-liburuak, hiztegiak... nola erabili irakatsiz.

• Ez naiz gelako protagonista nagusia.– Protagonismo hau konpartitu
egiten dut, nire papera askoz ere apalagoa, ixilagoa da. Ikasleak zalan-
tza bat duen momentuan bere buruan egin behar du hausnarketa, dituen
estrategia guztiak martxan jarriz: gaia ezaguna egiten zaion ala ez, inon
ikusi edo entzun ote duen... Bide horretatik ezer lortzen ez badu, ikas-
kideari eskatuko dio laguntza, ea honek argibiderik eskaintzen dion.
Eta, azkenik, irakaslearengana joko du, eta nik erantzuna bilatzeko pis-
tak emango dizkiot, ahal izanez gero bera hel dadin erantzunera.

• Erantzunetara iristeko prozesua horrela ez dut esan nahi ikaslearen gal-
dera bati, edozein izanda ere, inoiz ez diogula lehenengoan erantzungo.
Baizik eta prozesu hori landu eta bultzatu egin behar dugula.

• Ez ditut esaldiak amaitzen eta ez naiz interpretari.– Ikasle bat esaldi
bat amaitu ezinik badabil, aditza jarri ezinik gehienetan, ez diot neuk
bukatuko esaldia. Horren ordez, konplikatua bada esan nahi duena,
beste era batera botatzeko eskatuko diot, edo pistak eskainiko dizkiot.

• Zuzentzailea.– Bai, orain ere zuzentzaile gara, baina ez dugu beti dena
zuzenduko, ezta beti zuzentasun gramatikalari erreparatuko ere. Hor
ditugu komunikaziorako oso elementu inportante diren egokitasuna,
koherentzia, jariotasuna... Eta, gainera, ez gara zuzentzaile bakarrak
izango. Lan hau ere konpartitu beharrekoa da.

• Erosoa.– Ikaslea gelan lasai egoten zen. Geuk eskatzen genion gainera
hala egoteko, ez kezkatzeko, izateko konfiantza guregan. Eta hala ger-
tatzen zen, ikasleak bere burua gure eskuetan jartzen zuen.

• Obedientea.– Irakasleak agindutakoa betez gero, ikaslea txintxo
genuen.

• Entzulea.– Irakasleari entzun behar zion. Ikasleak irakasleak eskatzen
dion zerbait egiteko bakarrik hitz egiten zuen.

• Zalantza sortu orduko irakasleari, zuzenean, galdetzen ziona.– Bere
kabuz, ikerketarik edo inolako hipotesirik ere egin gabe.

• Pasiboa.– Ikaslea gelan egon egiten zen eta guk agindutakoa bete. Ez
zuen ia inoiz ezer erabaki behar.

• Bere ikasprozesuaz jabetu.– Nola ikasten duen hausnartu behar du.
Helburuak garbi izan behar ditu. Konprometitu egin behar du.

Ikaslea lehen

Ikaslea orain

• Irakaslearekin negoziatu.– Bere helburuen berri eman behar dio irakas-
leari eta bere ikasestiloaz jabetzen den neurrian harekin negoziatuko
ditu ariketak eta egin beharreko lanak.

• Dakiena besteei transmititu.– Ez ditu gauza guztiak beretzat gordeko.
Ikasleen arteko elkarreragina indartu denez, parte hartuko beharko du
jakintzen truke horretan.

• Konklusioak atera.– Bere konklusioak atera beharko ditu, landu edo
eskuratuak dituen estrategiak erabiliz.

• Aktiboa.– Bere prozesuaren jabe denez, ZER, NOIZ, NOLA, NON era-
baki eta irakaslearekin negoziatu beharko du.

Lehengo irakasle-ikasleen arteko elkarreraginak ikasle dependientea lor-
tzen zuen. Beti irakaslearen geriza behar zuena euskaraz ezer burutzeko.
Euskaltegira etortzerik ez bazuen, bere kabuz, irakasleak agindutakoa ez
bazen behintzat, ezer egin ezin zuena. Kurrikulu berriak planteatzen
duen bidetik, berriz, ikasle autonomoagoa, konfiantzaduna lortzeko bide-
an gaude, eta askotan lortzen dugu. Ikaslea, bi ezaugarri horiek dituen
heinean, erabiltzaile bihurtzen da, edo errazago bihur daiteke euskararen
erabiltzaile. 

Ahal den guztietan erreala izan behar du. Modu honetan ikaslea hobeto
prestatuta aterako da, gelan bertan landu edo aztertuko baitu handik
kanpo aurkituko duena. Horrela, input errealak erabiliz, estrategiak lan-
tzera eta bereganatzera behartua egongo da.

Input erreal egokirik ez dugunean eskura (askotan gertatzen da egunero-
ko ahozko jardunekin), input errealistak erabiltzea komeni da.

Ez da gomendagarria gehienetan inputak moldatu eta egokitzea; horrela
jokatuta, ikaslea horretarako prestatzen eta trebatzen baitugu.

Askotan helburuak aukeratzerakoan “mintzamena lantzea” eta antzekoak
jartzen ditugu. Hori baino zehatzago izan behar dute ariketen edo atazen
helburuek. Ongi dago zein trebetasun landuko den azaltzea, baina horre-
tan zein den helburua jarri beharko dugu. Adibidez, mintzamen ariketa
baten helburua “diskurtsoa planifikatzen ikastea” izan daiteke. Edo testu-
ko ideia nagusien berri elkarri ematea...

Horrek esan nahi du denetik egin beharko dugula gelan. Beste era batera
esateko, ariketa guztiak ezingo direla izan patroi berari jarraitzen diotenak.
Etxerako lanek ere, ikasestiloak bereiztuz, diferenteak izan beharko lukete.

Hau da, ataza bat burutuz, ikasleak berak iritsi beharko luke ikasi beha-
rrekoa ikastera. Ikaskuntzak behetik gorakoa izan beharko luke, eta ez
goitik beherakoa. Irakaslea hor egongo da laguntzeko, baina atazak ber-
matu beharko luke, neurri haundi batean, ikasiko dela.

Emaitzak

Ikasariketa eta
materialen

ezaugarriak

Inputa

Helburu argia eta
ongi zehaztua

Ikasestilo diferenteak
kontuan hartu eta

bideratzen dituena

Ikaslea bere kabuz
konklusioak

ateratzera eramango
duena

Ikasleak ataza bat burutzean, jakin beharko du nola aritu den, zenbaterai-
no eskuratu duen helburua, non kale egin duen... Garbi geratzen da izu-
garrizko lana dagoela ataza egokiak sortzen eta denon laguntza eta
elkarlana beharko dugula bide honetatik aurrera egiteko.

Bukatzeko, argi utzi nahi nuke ataza edo ariketa bat baliagarri eta egokia
izan dadin, ez dela behar-beharrezkoa baldintza hauek guztiak betetzea.

Autoebaluaziorako
bidea ematen duena

